
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Mavzuning dolzarbligi. Dunyoda zamonaviy yondashuvlar asosida ota-ona 

qaramogʻisiz qolgan va yetim bolalarni ijtimoiylashtirish modellarini hamda ijtimoiy faolligini 

oshirishning pedagogik mexanizmlarini integrativlik tamoyiligi ustuvorlik berish asosida 

takomillashtirish, insonparvarlik qadriyatlarini tarbiyalashning refleksiv texnologiyalarini 

adaptiv variantlarda qoʻllashning ijtimoiy-pedagogik tizimini ishlab chiqishga doir qator ilmiy 

izlanishlar olib borilmoqda. Shu bilan birga, bolalar uylari tarbiyalanuvchilarida ijtimoiy 

tajribani oʻzlashtirish kompetentligini rivojlantirish, tarbiyachilarni ijtimoiy-pedagogik 

faoliyatga tayyorlashning pedagogik-psixologik mexanizmlarini takomillashtirish, yetim 

bolalar bilan ishlashning ijtimoiy-pedagogik faoliyatga doir metod va usullarini ishlab chiqish 

muhim ahamiyat kasb etadi. Ayniqsa, virtual muhit taʼsiri bilan bogʻliqlikda mehribonlik uylari 

tarbiyalanuvchilarida milliy, umuminsoniy, badiiy-estetik, axloqiy va oilaviy qadriyatlarni 

shakllantirishning innovatsion mexanizmlarini ishlab chiqish, tarbiyalanuvchilarda refleksiv 

madaniyatni rivojlantirish ularda qadriyatlar tizimini rivojlantirishni taqozo etadi. [1]. 

Adabiyotlar tahlili. Mehribonlik uylari tarbiyalanuvchilarini ijtimoiylashtirishning 

sotsiologik, pedagogik-psixologik jihatlari hamda milliy-axloqiy tarbiyalash, milliy 

qadriyatlarning mazmun-mohiyati M.Bekmurodov, D.Isayeva, M.Qahhorova, A.Mudrik, 

Gʻ.Shoumarov, N.Egamberdiyeva, M.Quronov, E.Gʻoziyev, Sh.Mardonov, D.Ro‘ziyeva, 

O.Musurmonova B.Xodjayev, Sh.Sharipov, Sh.Shodmonova, Ya.Chicherina va boshqalar 

tomonidan tadqiq etilgan. 

Mustaqil Davlatlar Hamdoʻstligi (MDH) mamlakatlari olimlaridan I.Dubrovina, 

V.Kondrashin, I.Korobeynikov, V.Muxina, A.Ruzskaya, V.Chumakov, I.Shevchenko, T.Shulga 

kabilar tomonidan bolalar uylari tarbiyalanuvchilarining psixik rivojlanishi, yetimlik 

muammolari, psixologik yordam koʻrsatish, mehribonlik uylari tarbiyalanuvchilarining 

kattalar va tengdoshlari bilan muloqoti, ularning ijtimoiy moslashuvi masalalari oʻrganilgan. 

[4]. 

Dunyoning koʻplab davlatlarida amalga oshirilgan tadqiqotlar (A.Gezell, Y.Langmeyer, 

Z.Mateychek A.Prixojani, N.Tolstыx, Z.Freyd va boshqalar) bolaning oila muhitidan tashqarida 

rivojlanishi odatdagi holatdan farq qilib, unda maxsus xarakter xususiyatlari, xulq-atvor 

koʻrinishlari, shaxslilik sifatlari shakllanadi. Shuningdek, tadqiqot va kuzatishlar asosida 

Mehribonlik uylarida tarbiyalanayotgan bolalarda nafaqat shaxsiy yuksalishdan ortda qolish 

yoki rivojlanmaslik, balki mazkur muassasalardagi turmush tarziga moslashishga xos qatʼiy 

boshqa mexanizmlarning jadal shakllanishi aniqlandi. [3]. 

Maʼlumki, ijtimoiylashuv shaxsning jamiyatdagi qadriyatlarni qabul qilishi va zaruriy 

darajada ijtimoiy, fuqaroviy va shaxsiy yetuklikka erishishi asosida jamiyatga kirib borishidir[1]. 

Shaxsning ijtimoiylashuvi esa, inson oʻzini jamiyatda shaxs sifatida anglab borishi jarayonidir. 

Bu tarbiya, taʼlim, oʻz-oʻzini tarbiyalash jarayonida yuzaga kelib, inson qachonki, oʻz 

maqsadlarini mustaqil aniqlay olsa va ularga erishish yoʻllarini belgilay olganida, oʻz qadr-

qimmatini anglab etganida, jamiyatdagi oʻz oʻrniga ishonch hosil qilgan taqdirda amalga oshadi. 

Boshqacha aytganda, shaxsning ijtimoiylashuvi – taʼlim-tarbiya taʼsirida inson psixologik 

funksiyalarining takomillashuvi, ijtimoiy-axloqiy qadriyatlar, xulq-atvor meʼyor va 

qoidalarining oʻzlashtirilishi, dunyoqarashining boyish jarayoni va natijasi hisoblanadi. 

Aksiologik yondashuv nuqtai nazaridan shaxsda ijtimoiy tajribani shakllantirish ikkita 

oʻzaro aloqador yoʻnalishda amalga oshadi. Birinchidan, inson hayotining mazmuni, 

shaxslararo munosabatda maʼnaviy-axloqiy meʼyor va qoidalar sifatida individda qadriyatga 

yoʻnaltirilganlikni shakllantirish, ikkinchi tomondan shaxsiy nuqtai nazardan yuqori mavqega 

ega oʻz-oʻzini boshqarishda aks etuvchi oʻzaro birgalikdagi faoliyat jarayonidagi xatti-

harakatlar, ijtimoiy va hayotiy ahamiyat kasb etuvchi xulq-atvor meʼyorlarini oʻzlashtirish bilan 

bogʻliqlikni oʻzida aks ettiradi. 

Tarbiyalanuvlarni oʻz-oʻzini boshqarishga yoʻnaltirish pedagogik hodisa sifatida shaxs 

salohiyatini rivojlantirish bilan bogʻliq intellektual, emotsional-hissiy va faoliyatga 

yoʻnaltirilgan sohalar uygʻunligini talab etadi hamda tarbiyalanuvlarning ijodiy qobiliyatlarini 

yuqori darajada rivojlantirish asosida ijtimoiy faolligini oshirishga xizmat qiladi. [2]. 

Tadqiqot natijalari tarbiyalanuvchilarda ijtimoiy tajribani oʻzlashtirish quyidagi 

bosqichlarda amalga oshirilishi lozimligini koʻrsatdi: ijtimoiy moslashuv: ijtimoiy vaziyatlarda 

oʻzining rolini aniqlay olish, vaziyatga moslashuvchanlik va safarbarlik; loyihaviy: ijtimoiy 

faoliyat jarayonida oʻz-oʻzini anglash, individual xulq-atvor strategiyalarini tanlay olish; 

interiorizatsiya: ijtimoiy faoliyatning asosiy meʼyorlarini qabul qilish va faoliyatda namoyon 

etish.[2] [2]. 

Mehribonlik uylari tarbiyalanuvchilarida salbiy xulq-atvorning namoyon boʻlishini 

oʻrganish asosida L.I.Bojovich[3] va A.M.Prixojan[4]lar Davlat qaramogʻidan ketgandan soʻng 

koʻpchilik vaziyatlarda tarbiyalanuvchilarda ijobiy holat kuzatilmagan, shu jumladan hayotiy 

faoliyat uchun zarur qadriyatlar tizimi ham shakllanmagan. Shuningdek, yetim bolalarning 

alohida psixologik sifati tarzida ularning rivojlanishida deviant xulq-atvor koʻrinishlarining 

namoyon boʻlishi xosligi taʼkidlab oʻtilgan. Albatta bunday oʻziga xosliklarning rivojlanishi 

nizoli vaziyatlarni destruktiv yoʻl bilan hal etilganligi, shaxslararo munosabatlarni oʻrnatishdagi 

qiyinchiliklar, shaxsiy xavotirning yuqori ekanligi, oʻz-oʻzini baholashning noadekvatligi, oʻz-

oʻzini boshqarish va oʻz-oʻzini nazorat qilish darajasining pastligi, motivatsion 

tajovuzkorlikning yuqori darajada ekanligi bilan bogʻliqdir. [2]. 

“Men va olam” munosabati tizimi tarbiyalanuvchilarda jamoaviy majburiyatlarni 

bajarishga tayyorlikni shakllantirish, ularni muvaffaqiyatli ijtimoiylashtirishga imkon beradi. 

Mazkur yoʻnalishdagi ijtimoiy-pedagogik faoliyat jarayonida turli vaziyatlardagi xulq-atvor 

qoidalari bilan tanishish, ijtimoiy-huquqiy va iqtisodiy masalalarga yoʻnalganlik koʻnikmasini 

oʻzlashtirish, oʻz huquqlarini himoya qilish, hayotiy rejalarini tuzish va amalga oshirish 

malakalari tarkib topadi. 

Tadqiqot natijalari tahlili. Maʼlumki, oʻsmirlik yoshida shaxsda oʻz-oʻzini anglash va 

refleksiyaga qobiliyatlilik tarkib topib, qadriyatlar tizimining shakllanishi jadal kechadi. 

Mehribonlik uylarining oʻsmir yoshidagi tarbiyalanuvchilari bilan oilada tarbiyalanayotgan 

maktab oʻquvchilarining qadriyatlar tizimini oʻrganish va tahlil etish asosida quyidagi xulosaga 

kelindi: 

• shahar va qishloq maktablarida tahsil olayotgan oʻquvchilarning qadriyatlar 

tizimi tuzilmasida bir xil tarzda oilaviy hayot (85%), salomatlik (72 %), moddiy taʼminlanganlik 

(67 %) yuqori ahamiyat kasb etadi; 

• Mehribonlik uylari tarbiyalanuvchilarining aksariyat koʻpchiligida hayotiy 

maqsad va ideallar (67,8 %), istiqbolga yoʻnaltirilgan motivlar (59,4 %) shakllanmagan; 

• koʻpchilik tarbiyalanuvchilar oʻz-oʻziga past baho berishadi (78,1 %), oʻz-oʻziga 

tanqidiy munosabat darajasi yetarli emas (72,7 %), oʻz-oʻziga salbiy munosabat (78,5) yorqin 

namoyon boʻladi; 

• oilalarda tarbiyalanayotgan bolalar bilan taqqoslaganda (19,2 %) 

tarbiyalanuvchilarda egoistik yoʻnalganlik yorqin namoyon boʻladi (59,6 %); 

• aksariyat tarbiyalanuvchilarda (74,7%) ijtimoiy va jamoatchilik vazifalarini 

bajarishga doir aksiologik yoʻnalganlik mavjud emas; 

• tarbiyalanuvchilar ijtimoiy kompetentlikning past darajasiga egalik bilan ajralib 

turishadi (82,8 %). 

Olib borilgan tadqiqotlar doirasida Mehribonlik uylari tarbiyalanuvchilarda ijtimoiy 

xulq-atvor tizimini shakllantirish quyidagi omillar bilan bogʻliqligi aniqlandi: 

• yetimlikning kelib chiqish sabab-oqibatlari bilan aloqador (psixik buzilish, asosiy 

xulq-atvor, somatik kasalliklar); 

• Mehribonlik uylaridagi turmush tarzi bilan aloqador (muassasaning yopiq tizim 

tavsifiga egaligi; ijtimoiy-psixologik muhitning chegaralanganligi; ijtimoiy xulq-avtor 

timsollarining bir xilligi; tashqi muhit bilan oʻzaro aloqalarning qatʼiy reglamentga egaligi; katta 

avlod vakillarining mavjud emasligi, tarbiyachilarning tez-tez oʻzgarishi, ijtimoiy aloqalarning 

cheklanganligi va bir xilligi, oila va qarindoshlar bilan aloqalarning mavjud emasligi); 

• tarbiyalanuvchilarning shaxsiy oʻziga xosliklari bilan aloqador (axloqiy-estetik 

ideallarning shakllanmaganligi, ijtimoiy kompetentlik, “Biz” tuygʻusining shakllanganlik 

darajasining pastligi, hamkorlikning noaniqligi, oʻz-oʻzini ichki qabul qilmaslik, 

yetuklashmaganlik (infantilizm), befarqlik, begʻamlik, odamlar bilan shaxsiy manfaatlari nuqtai 

nazaridan munosabatda boʻlish, boshqa kishilarga ishonmaslik, agressiya, kayfiyatning tez 

oʻzgarishi, asabiylik, oʻquv-tarbiya jarayonidagi topshiriqlarni bajarishdagi sustkashlik); 

• muassasadagi tarbiyaviy ishlarni tashkil etish bilan aloqador (tarbiyachilarning 

shaxsiy va kasbiy sifatlari, pedagogik taʼsir koʻrsatish vositalari, bolalar faoliyatining mazmuni 

va xarakteri); 

• ijtimoiy omillar (ijtimoiy-siyosiy tizim, ijtimoiy-iqtisodiy shart-sharoitlar, 

muassasaning maqomi va h.k.). 

Xulosa. Mehribonlik uylari tarbiyalanuvchilarda qadriyatlar tizimini shakllantirishda 

tizimli, aksiologik, madaniy-insonparvarlik, muhitli, shaxsga yoʻnaltirilgan yondashuvlar asos 

sifatida olindi. Ijtimoiy-pedagogik faoliyat jarayonida muhitli va shaxsga yoʻnaltirilgan 

yondashuv hamda bolalarning kundalik faoliyatida yuzaga keladigan qiyinchiliklarni yengib 

oʻtishga doir tarbiyaviy faoliyatni tashkil etishga yoʻnaltirilgan pedagogik taʼsir koʻrsatishning 

samaradorligi tamoyili tadqiqot doirasida muhim ahamiyat kasb etdi. 

